
k wil vandag dieper kyk na uit-
treeannuiteite (UA). Ek dink
baie mense kyk hulle bietjie
vlak.

Een van die opmerkings wat
ek gereeld hoor, is dat die belastingattrek-
baarheid van premies wat jy in 'n UA
spaar eintlik net 'n uitstel van belasting is.

Die argument is dat jou premies nou be-
lastingaftrekbaar is, maar dat jy wel later,
na aftrede, op jou pensioen belasting gaan
betaal.

Dit is reg. Of liewer, dit is nie verkeerd
nie. Daar steek egter meer in.

Die probleem is dat baie min mense dit
kan bekostig om af te tree. Athangende na
wie se navorsing jy kyk, lyk dit of slegs so-
wat 6% tot 10% van mense dit kan bekos-
tig om af te tree.

En dan sé dit niks van die kwaliteit van
die aftrede nie.

Byvoorbeeld, is dit net genoeg om vir
die res van jou lewe op die bestaansmini-
mum te lewe, of is daar genoeg aftreegeld
om elke twee jaar oorsee te gaan en elke
nou en dan 'n nuwe kar te koop?

Die punt is, “aftree” beteken nie dieself-
de vir almal nie. Dit gaan in die eerste
plek oor wat jy “wil”. En dit wat jy wil,
gaan bepaal hoeveel jy moet spaar, anders
gaan Jy dit wat jy wil nie kan bekostig nie.

So eenvoudig is dit.

UA vs. ander aftreeplanne

Die meeste werkgewer-aftreefondse spaar
minder as of sowat 15% van ’'n salaris.
Daaruit moet nog koste verhaal word vir
risikodekking, byvoorbeeld teen onge-
skiktheid of vroeé dood.

Dit wat jy bydra tot jou aftreekapitaal is
dus heelwat minder as 15%.

Hoeveel moet jy spaar? In die algemeen
word geglo jy moet by aftrede (65 jaar en
nie 55 jaar nie) kapitaal beskikbaar hé ge-
lyk aan 20 keer jou laaste jaar se salaris.

Om dit te bereik moet jy meer as 15%
van jou salaris spaar. En jy moet dit van
die eerste dag doen.

En dit is presies waar 'n UA as oplossing
na vore tree.

Dit bied vir jou 'n addisionele pensioen-
fonds wat kan voorsien vir die tekort wat
Jy weet jy gaan hé as jy net in jou werkge-
wer-aftreefonds spaar.

Ek dink dis teen hierdie tyd algemene
kennis dat jy tot (die minste van) 27% van
inkomste of R350 000 jaarliks in 'n aftree-
fonds (werkgewer-aftreefonds en UA) kan
spaar en dit vir belasting aftrek. Maar dit
is nie die einde van die storie nie.

Kom ons sé jy spaar R100 in die jaar
(net om dinge eenvoudig te hou) en jou
marginale inkomstebelastingkoers is 25%.

Dan spaar jy net R75 van jou eie geld.

Die ander R25 word vir jou gespaar
deur Jan Taks. Anders gestel, met 'n UA
kry jy R100 spaarvoordeel wat jou in
werklikheid net R75 kos.

Vergelyk jy dit met enige ander beleg-
ging, moet jy eers 33,3% groei kry op jou
nabelaste R75 voordat jy R100 in jou nes-
eier het. Let wel, dis 'n nabelaste groei
van 33,3%.

In die UA-fonds is jou groei ook belas-
tingvry. Kom ons sé jy kry in die jaar 10%
groel, dan het jy na jaar een R110 se spaar-
geld tot jou voordeel in die UA. In enige
ander belegging kyk jy nou al na 46,67%
se nabelaste groei net om gelyk te trek
met jou UA-neseier.

Dink net wat die gevolg daarvan is oor
baie jare as jy die belastingvrye groei op
oroei in jou UA-belegging in ag begin
neem.

Spaar jy in ‘n gewone belegging spaar jy
met nabelaste geld soos ek hierbo noem
en jou groei daarop word belas. Inkomste-
belasting teen jou marginale koers op ren-
te- en huurinkomste van tot 45% (na in ag
neming van jou jaarlikse rentevrystelling

van R23 800), kapitaalwinsbelasting van
tot 18% en dividendbelasting van 20%.

Neem jy inkomste uit die ander beleg-
ging is daar natuurlik nie belasting betaal-
baar op die onttrekkingsbedrag self nie.

Met 'n UA is die inkomste (pensioen)
wat jy onttrek wel belasbaar - en dit is
waarom sommige meen dis net 'n uitstel
van belasting. Maar dit is nie so eenvoudig
nie.

Jy het met die UA, met al die belasting-
vrye voordele wat ek hier noem, 'n veel
groter poel geld geskep as wat jy sou kon
doen as jy met nabelaste geld gespaar het
en waarop jy boonop waarskynlik ook nog
sou moes belasting betaal op die groei in
die belegging.

No6g voordele

Meer nog, met die UA kan jy een derde in
kontant neem by aftrede, waarvan

R500 000 belastingvry is. Op die volgen-
de R200 000 betaal jy net 18%, op die vol-
gende R350 000 net 27% en 36% op die
res.

Maar wat het jy intussen ook gedoen?

Jy het gespaar in 'n produk wat ook be-
skerm is teen skuldeisers. Vir sake-eie-
naars is dit byvoorbeeld baie belangrik
om hul aftreegeld en hul ondernemings-
risiko’s van mekaar te skei.

En by dood?

Dan is die UA, of as jy reeds 'n pensioen
met die geld aangekoop het, vry van boe-
delbelasting. Enige ander belegging val
wel in jou boedel en word in berekening
gebring vir boedelbelasting teen 20%.

B Nico van Gijsen, 'n gesertifiseerde finan-
siéle beplanner en belastingpraktisyn, Is
besturende direkteur van Finlac en ’n lid
van Fisa. Lesers kan navrae aan hom stuur
deur te skryf aan Raad met jou Rande,
Posbus 8422, Johannesburg 2000 of ni-
co@finlac.com; Twitter: @Nicovangijsen.

